Årets fredspris set barneperspektivet og barnekonvensjonen i fokus

FO er glade for at Nobelkomiteen, gjennom fredspristildelinga i år, sette eit særleg søkelys på barn, og særleg jenter sine rettar.

Menneskerettsforkjemparane pakistanske Malala Yousafzi (17) og indiske Kailash Satyarthi  (60) blei tildelt Nobels fredspris for 2014. Dei fekk prisen for kampen for barn, og jenter spesielt, sin rett til skulegang og for kampen mot barnearbeid.

Fellesorganisasjonen (FO) er svært glade for at Nobelkomiteen, gjennom denne tildelinga, set eit særleg søkelys på dette. Barneperspektivet og barnekonvensjonen pregar i sterk grad også Fellesorganisasjonen sin politikk på dei fleste områda innanfor helse -og sosialpolitikk. Som medlem av Forum for barnekonvensjonen har FO jobba aktivt for at Norge skal implementere ein tilleggsprotokoll som FN vedtok i desember 2011. Denne gjer det muleg å klage inn brot på konvensjonen.

På grunn av barnearbeid er 168 millionar barn i dag frå røva retten til å vere barn. Dei arbeider så mykje at det går utover fritid og skulegang. Dei fleste land har lover som regulerer barnearbeid under ein viss alder, men reglane er ikkje like viktige og respekterte i alle delar av verda. Barnearbeid er svært vanleg og ofte eit usynleg problem. Barn er lette å utnytte, særleg i land der store delar av befolkninga er fattige. Folk i den vestlege del av verda sine ønske om billege varer og å holde produksjonskostnader nede, er med å oppretthalde barnearbeidet.
Barna går glipp av skulegang, får dårlegare helse og ei uviss framtid. Lange arbeidsdagar og lite/ ikkje betalt er det vanlege. Dei jobbar ofte under farlege arbeidstilhøve, ein del mister livet.

Retten til utdanning er langt frå reell. Jenter blir frå røva retten til å ta utdanning i langt større grad enn gutar. Jenter blir også ofte utsette for vold og gifta bort i ung alder mot sin vilje.

Barnearbeid er brot på menneskerettane og bidreg sterkt til å holde ved like fattigdomsspiralen. Fordi familien er fattig, må barna tene pengar i staden for å få tatt utdanning og etterkvart betre betalt jobb. Deira barn igjen kjem i same situasjon og fattigdommen går i arv.

Trass framgang på mange område når det gjeld barnearbeid, er det mykje som står igjen for å nå det globale målet om å eliminere dei verste formene for barnearbeid innan 2016.
Vi ber regjeringa nytte tildelinga av fredsprisen til å sette eit særleg søkelys på dette i sitt internasjonale arbeid.

